
Ein gweledigaeth ar hyd yr amser yn Llundain 2012 fu defnyddio grym unigryw’r Gêmau Olympaidd a Pharalympaidd i ysbrydoli newid.
Rhan bwysig o hynny yw defnyddio chwaraeon, diwylliant ac addysg i ddal dychymyg pobl ifanc ar hyd a lled y byd.

Fel Llysgenhadon Ifanc, rydych yn rhan o’n tasglu sydd ar flaen y gad yn helpu i wireddu’r addewid hwn ym Mhrydain, ac rydych wedi cael eich dewis i gymryd rhan fel modelau rôl talentog sy’n esiampl i bobl eraill.

Yn wir, er mwyn cydnabod bod Llysgenhadon Ifanc yn aelodau o’n tîm, rydym wedi dyfarnu ein Nod Ysbrydoli arloesol i’r rhaglen.
Mae’r cynadleddau hyn wedi’u bwriadu i roi’r sgiliau a’r wybodaeth y mae eu hangen arnoch i ledaenu grym chwaraeon a gwerthoedd y Mudiad Olympaidd a Pharalympaidd ymhlith pobl ifanc yn eich cymunedau.

Fel athletwr ac un a fu’n cystadlu yn y Gêmau Olympaidd, gwn y gall gwthio eich ffiniau a buddsoddi amser mewn hyfforddi fod yn heriol.

Fodd bynnag, mae’r ddau beth hyn yn hanfodol er mwyn sicrhau canlyniadau da, ac nid oes dim yn rhoi mwy o foddhad na gweld llwyddiant a chanlyniadau ysbrydoledig yn deillio o’ch ymdrech personol eich hun.

Dyna pam yr wyf yn dymuno’n dda ichi ac yn gobeithio y byddwch yn gwneud yn fawr o’ch rôl fel Llysgennad Ifanc.
Yr Arglwydd Coe, KBE

Cadeirydd, Pwyllgor Trefnu Llundain y Gêmau Olympaidd a Pharalympaidd 
Addewid Singapôr
Yn Singapôr ym mis Gorffennaf 2005, enillodd Llundain yr hawl i gynnal Gêmau Olympaidd a Pharalympaidd 2012. Yn ei chyflwyniad yn Singapôr, addawodd Llundain i’r byd y byddai’n ymrwymo i ddefnyddio grym y Gêmau i ysbrydoli miliynau o bobl ifanc i ddewis chwaraeon. Galwyd yr addewid hwnnw maes o law yn Addewid Singapôr. Sefydlwyd a chyflwynwyd y Rhaglen Llysgenhadon Ifanc yn ystod haf 2006 fel ymateb uniongyrchol i geisio gwireddu Addewid Singapôr. Mae’r egwyddor y dylai pobl ifanc rhwng 14 a 19 oed sbarduno cyfle, ymrwymiad a newid ymysg pobl ifanc eraill rhwng 5 a 19 oed yn ganolog i’r Rhaglen Llysgenhadon Ifanc,
 ‘…er mwyn cyrraedd pobl ifanc ym mhob cwr o’r byd a’u cysylltu â grym chwaraeon i ysbrydoli.’

Yr Arglwydd Coe, KBE

